
GOUVÈNÈ CUOMO ANONSE APWOBASYON FEDERAL DEKLARASYON GWO 
DEZAS POUTÈT TANPÈT NÈJ MAS 2017 LA 

 
Yo akòde asistans piblik pou 28 konte ki te viktim “Tanpèt Livè Stella” 

 
 
Jodi a, Gouvènè Andrew M. Cuomo te anonse yo te emèt yon deklarasyon gwo dezas 
pou 28 konte nan tout eta a poutèt gwo tanpèt nèj ki te rele “Tanpèt Livè Stella” a ki te 
pase 14 ak 15 Mas 2017. Gouvènman lokal ak eta a te gen plis pase 31.4 milyon dola 
nan depans pou entèvansyon ak domaj enfrastrikti yo te verifye nan kad tanpèt la. Yon 
deklarasyon gwo dezas pou konte sa yo se pwochen etap la nan chèche asistans 
finansye nan men gouvènman federal la kou yo fin reyini minimòm 27.7 milyon dola pou 
domaj la pou pèmèt kominote lokal yo kontinye rekonstwi. Asistans la gen ladan 
finansman pou mezi pwoteksyon dijans, ranmasaj debri, ak reparasyon enfrastrikti 
piblik. 
 
28 konte yo se Albany, Broome, Chenango, Clinton, Columbia, Cortland, Delaware, 
Dutchess, Essex, Franklin, Fulton, Greene, Hamilton, Herkimer, Madison, Montgomery, 
Oneida, Orleans, Otsego, Rensselaer, Saratoga, Schenectady, Schoharie, Suffolk, 
Sullivan, Tioga, Tompkins, ak Ulster. 
 
“Kondisyon meteyo eksepsyonèl rapidman ap vin sa ki nòmal donk tout nivo 
gouvènman yo dwe chanje oryantasyon yo pou pi byen ede moun tanpèt k ap pase 
deplizanpli souvan sa yo touche”, Gouvènè Cuomo te deklare. “Eta a pran angajman 
soutni chak etap pwosesis rekonstriksyon an, epi deklarasyon sa a esansyèl pou jwenn 
asistans nou bezwen an pou ede kominote sa yo kontinye apre tanpèt sa a.” 
  
“Òganis lokal ak òganis eta yo te travay san pran souf pou kenbe rezidan yo an sekirite 
anvan, pandan, ak apre tanpèt danjre sa a”, Komisè Divizyon Sekirite Teritwa ak 
Sèvis Dijans lan (Division of Homeland Security and Emergency Services), Roger 
L. Parrino, Sr. te di. “Sa fè mwen plezi dèske gouvènman federal la rekonèt demann 
Gouvènè Cuomo a pou asistans federal kòm yon bagay ki esansyèl pou pwosesis 
rekonstriksyon an. Mwen ta renmen remèsye FEMA Rejyon II pou patenarya sou teren 
li an. Deklarasyon sa a pral yon etap esansyèl nan ede kominote sa yo reprann apre 
tanpèt sa a”. 
 
Yon bagay ki trajik, gen twa lanmò ki te rive poutèt evènman sa a. Lanèj mouye lou a ak 
van fò yo te nwaye plizyè milye pyebwa, sa ki te lakòz plis pase 17,000 ka blakawout ki 
te touche plizyè milye moun nan tout Eta a. Sou lòd Gouvènè a, yo te deplwaye 1,400 



manm Gad Nasyonal New York la (New York National Guard) pou ede nan efò 
entèvansyon yo epi entèvnan dijans lokal yo te rapòte do bilding ki tonbe, sa gen ladan 
sant espòtif yon kolèj kominotè ak plizyè etab letye. Yon baraj glas plis pase 1,6 kilomèt 
edmi longè te devlope nan Rivyè Salmon nan Vilaj Malone sa ki te lakòz inondasyon 
izin tretman dlo lokal la epi ki te fè yo evakye rezidan yo sòti lakay yo. 
 
Dapre Sèvis Meteyo Nasyonal la (National Weather Service), yo te anrejistre to 
akimilasyon lanèj ki te depase oswa prèske depase rekò pandan tanpèt la. Yo te mezire 
kantite akimilasyon ki te depase rekò nan Konte Broome, ki te wè 36 pous akimilasyon, 
ak nan Konte Chenango ki te wè 35 pous. Konte Delaware te anrejistre kantite 
akimilasyon nèj 30 pous pandan dire tanpèt la, sa ki te prèske depase rekò. To 
akimilasyon lanèj pandan tanpèt sa a te rive sis pous pa èdtan nan tout eta a. 
 
Gouvènè a te deklare yon Eta Dijans nan dat 14 Mas, epi gen 40 gouvènman lokal ki te 
deklare Eta Dijans lokal tou poutèt gravte tanpèt la. Yo te bay asistans pou transpòte 
pèsonèl medikal epi nan mitan evènman an Lakwa Wouj Ameriken (American Red 
Cross) te ouvè twa refij ak senk sant chofaj pou sèvi popilasyon lokal yo. 
 
Akòz dega tanpèt sa yo te fè, Gouvènè Cuomo te mande èd teknik sou fòm yon 
Evalyasyon Dega Preliminè (Preliminary Damage Assessment, PDA) an komen, ki te 
fèt ant 30 Mas ak 23 Me 2017. Rezilta PDA sa a te valide depans onivo Eta ak Konte ki 
te plis pase 31.4 milyon dola nan aktivite entèvansyon ak reskonstriksyon. 
 
Gouvènman federal la mete lajan disponib pou gouvènman eta a ak gouvènman lokal ki 
kalifye yo ak sèten òganizasyon prive ki pa gen bi fè pwofi sou yon baz pataj depans 
pou travay ijan ak reparasyon oswa ranplasman enstalasyon ki sibi dega nan gwo 
tanpèt yo. 

